Opið bréf til Sjálfstæðisflokksins frá Guðjón Jenssyni

Litli hluthafinn

Á þeim árum sem Albert Guðmundsson gegndi starfi fjármálaráðherra á árunum 1983 til 1985, kom hann því til leiðar, að þeir einstaklingar sem vildu gjarnan fjárfesta í íslenskum viðurkenndum hlutafélögum, fengu heimild að draga frá tekjuskatti fjárhæð að vissu marki. Fyrir hjón nam þessi fjárhæð tæplega kvartmilljón.

Ástæður þessara breytinga á skattalögum var sú að hvetja sem flesta Íslendinga til að taka þátt í rekstri fyrirtækja sem og að styðja rekstur fyrirtækja í landinu. Þessi lagabreyting hvatti þúsundir Íslendinga til sparnaðar og má ábyggilega fullyrða,að margir fengu töluverða innsýn í rekstru fyrirtækjanna. Má fullyrða að fáar ákvarðanir fjármálaráðherra hafi valdið jafn miklum breytingum til að styrkja við bakið á rekstri fyrirtækja. 

Um og eftir 1990 var hafin einkavæðing ýmissa ríkisfyrirtækja. Sum þeirra voru nánast afhent sumum fyrir lítið án þess að öllum væri boðið hlutafé til sölu. Má þar nefna Síldarverksmiðjur ríkisins og Þormóð ramma. Nokkrum ríkisfyrirtækjum var breytt í almenningshlutafélög. Voru t.d. Jarðborunum ríkisins og Reykjavíkurborgar breytt í hlutafélag. Jarðboranir var fyrsta opinbera fyrirtækið sem boðið var öllum Íslendingum til kaups. Kaup á hlutabréfum voru fremur dræm í fyrstu en brátt kom að því að fleiri áttuðu sig á þessum góða möguleika að lækka dálítið skattana sína og leggja jafnframt nokkurt fé til hliðar.

Jarðboranir

Rekstur þessa fyrirtækis var ekki umfangsmikill á þessum árum en ljóst var að þessi ákvörðun var skynsamleg. Þessu fyrirtæki hefir alltaf verið mjög vel stjórnað þar sem fagleg þekking og reynsla hefur verið í fyrirúmi. Miklar breytingar urðu á rekstrinum þegar Jarðboranir gerðu tilboð í borun á Azoreyjum sem skiluðu mjög góðum árnagri. Eru Jarðboranir enn með verkefni þar og hafa skilað þar mörgum góðum dagsverkum í þágu orkuöflunar fyrir eyjaskeggja. Á síðustu árum hafa umsvif aukist enn bæði innanlands sem utan. Í því sambandi má geta boranir í Suður Þýskalandi skammt frá Starnberger vatni sunnan við München en þar er fyrirhugað að byggja nokkur en fremur lítil gufuaflorkuver..

Fyrir nokkrum árum yfirtók fjárfestingafyrirtækið Atorka Jarðboranir og seldi síðan aftur Geysir Green Energy (GGE). Er Atorka nú stærsti hluthafinn í GGE sem aftur er einn stærsti hluthafinn í Hitaveitu Suðurnesja sem m.a. rekur Bláa lónið, einna mest arðvænlegasta fyrirtækis íslensks samfélags í dag.

Þegar bankarnir voru einkavæddir þá urðu viss vatnaskil í íslensku samfélagi. Upphafið var þegar Íslandsbanki (númer 2) var myndaður við sameiningu Alþýðubanka, Iðnaðarbanka og Útvegsbanka sem var rekinn af ríkinu. Búnaðarbankinn og Landsbankinn voru síðan seldir fyrir um 5 árum, stærstu hlutirnir til stórra fjárfesta. Hluthafar Búnaðarbankans námu tugum þúsunda og var hann eitt fjölmennasta hlutafélag í heiminum alla vega miðað við fólksfjölda.

Grafaræningjar

Því miður hefur reynslan orðið mjög dapurleg. Þeir sem hafa haft mestu hagsmuni í rekstri bankanna og efnahagslífsins stilltu sína strengi fyrst og fremst á skammtímahagnað. Gríðarleg eignasöfnun hefur farið fram og það á kostnað okkar litlu hluthafanna. Aðferðin hefur verið einföld: keðja lána og uppkaupa á hlutafé gegn veði í þessu sama hlutafé sem hefur farið mjög fallandi.

Við sem treystum á hugmyndir Alberts Guðmundssonar höfum orðið fyrir gríðarlegum vonbrigðum. Okkar fjármunir voru fengnir með þrotlausri vinnu okkar og sparnaði sem nú er okkur að mestu leyti glatað fé. Á meðan hafa stórtækir athafnamenn hagað sér eins og grafaræningjar í gegndarlausri leit að gulli í fornum hofum og pýramítum. Þeir hafa svifist einskis þar sem einungis er hugsað um sálarlausan skammtímahagnað til að krækja í sem mest á sem skemmstum tíma.

Með hliðsjón af þessu öllu er spurning hvort þessi dapurlega reynsla kalli ekki á lagabreytingu á hlutafélagalögunum þar sem hlutur litlu hluthafanna og lífeyrissjóðanna verði gerður tryggari og betri en gagnvart ævintýramönnunum? 

Tryggð litlu hluthafanna

Við litlu hluthafarnir erum tryggir okkar fyrirtækjum og viljum ógjarnan selja hluti okkar. Við höfum mikla hagsmuni af að fyrirtækin dafni sem best en að vöxtur þeirra verði jafn en bítandi. Okkur er því mest hugað hvernig hagur fyrirtækisins verður eftir 10 eða 20 ár og síðar en ekki hvort unnt sé að bjarga rekstrinum eftir að öllu hefur verið stýrt í strand í einhverri ævintýramennsku.

Ábyrgð Sjálfstæðisflokksins er mikil á því ástandi sem nú er komið í þjóðfélaginu. Því miður brugðust þið þjóðinni. Nú súpum við seyðið af léttúð og flumbrugangi af einkavæðingu Búnaðarbankans og Landsbankans. Traust okkar á Sjálfstæðisflokknum fer því þverrandi enda standa flest spjót á honum. 

 

Hefði ekki verið hyggilegra að fara hægar inn um dyr einkavæðingarinnar og styðja fremur við bakið á litlu fjárfestunum og lífeyrissjóðunum en þeim ævintýramönnum sem nú hafa valdið okkur mjög miklu tjóni?

